
Eisteddfod y Dur a’r Môr ar Barc Margam

Wrth deithio ar hyd yr M4 yn ardal Port 
Talbot, mae’n debyg mai’r gweithfeydd 
dur yno sy’n denu’r sylw, gyda’r môr yn 
y pellter. Yn anffodus mae’r gweithfeydd 
hynny erbyn hyn yn segur, gyda phryder 
am ddyfodol swyddi yn y fro. Ond o 
edrych i’r cyfeiriad arall, ceir parc gwledig 
hyfryd, sef Parc Gwledig Margam, gyda 
thiroedd a choedwigoedd yn llawn ceirw, 
defaid a gwartheg, heb sôn am ambell 
alpaca. O fewn y tir ceir castell gothig 
yr olwg, gydag orendy ac abaty - un 
wedi dymchwel ac un arall mewn cyflwr 
arbennig iawn ac mewn defnydd cyson. 
Yr abaty hwn bu’n gartref i wasanaeth 
blynyddol yr Urdd ar gychwyn yr 

Eisteddfod eleni. Bu’n braf cael ymuno 
gyda’r gynulleidfa luosog, a chael hyd 
i’r 2 gadair wag olaf yno, er mwyn cael 
addoli gyda chynulleidfa o blant ac 
ieuenctid o dan arweiniad y Parchg Rhys 
Locke. Cafwyd nifer o eitemau gan blant 
Ysgolion Sul y fro, a datganiad cofiadwy 
o gerdd ‘Y Tangnefeddwyr’ yn cael ei 
chanu gan griw o bobl ifanc. Rhys oedd 
yn cyflwyno’r neges, gan ein hatgoffa o 
arwyddair gwreiddiol yr Urdd, sef bod 
yn ffyddlon a gwasanaethu Cymru, Cyd-
ddyn a Christ. Braf oedd gweld yr abaty o 
dan ei sang, gyda chynulleidfa o bob oed 
wedi dod ynghyd i addoli a nodi cychwyn 
ar weithgaredd yr wythnos.

Ar faes yr Urdd roedd Cytûn a Chyngor 
Ysgolion Sul yno efo’r babell arferol, a 
braf iawn oedd medru cydweithio efo 
criw o wirfoddolwyr ymroddedig gydol 
yr wythnos. Mae ein diolch yn arbennig i 
Mr Gareth Richards o Gyfundeb Gorllewin 
Morgannwg am ei holl waith yn cywain 
pob dim at ei gilydd, gan drefnu byrddau 
a chadeiriau a tua 40 o wirfoddolwyr i’n 
helpu ar y stondin. Bob dydd roedd y 
rhain yn cyrraedd efo’i doniau arbennig 
- creu calonnau gweddi, paentio 
wyneb, her taflu pêl, creu breichledau 
caredigrwydd, paentio ewinedd, taflenni 
crefft a lliwio a llawer gweithgaredd arall. 

YN CYNNWYS Y GOLEUAD A SEREN CYMRU

Cenn@d

Eisteddfod y Dur a’r Môr ar  
Barc Margam 
(parhad o dudalen 1)

Nansi a Dyfed yn dathlu eu cant oed

Cafwyd cwis amgylcheddol gan Delyth 
Higgins o ARocha a braf hefyd oedd cael 
cwmni Siân Wyn Rees o Gymdeithas y 
Beibl. Bu cyfle i arddangos bywiogrwydd 
yr eglwysi lleol mewn cyfres o 8 panel yn 
dangos gweithgaredd o fewn yr eglwysi 
hynny, gyda nifer o blant yn troi mewn 
i ddangos eu lluniau i rieni a ffrindiau. 
Roedd digon o fferins ar gael i’r plant, a 
chyfle i wneud ambell baned a theisen 
gri i’r selogion. Un o uchafbwyntiau’r 
wythnos oedd cael lansio cân newydd 
yng nghwmni Martyn Geraint a 
disgyblion rhai o’r ysgolion lleol. Diolch i 
griw Cymorth Cristnogol am drefnu hyn 
ar ein stondin. Mae’r gân ar gael i’w lawr 
lwytho o dudalen Facebook Cymorth 
Cristnogol.

Cafwyd Eisteddfod hynod lwyddiannus, 
er gwaetha’r tywydd, a diolch am gyfle i 
dystio a rhannu’r Newyddion Da am Iesu 
ar y maes, gan rannu copïau o Efengyl 
Ioan beibl.net i lawer. Ymhen y flwyddyn 
byddwn eto ar faes y Sioe ym Môn ac yn 
disgwyl ymlaen am gyfle i gydweithio 
gyda phobl yno.

Aled Davies

Penwythnos Esgyn, menter ieuenctid Undeb Bedyddwyr Cymru, 
21–3 Tachwedd
‘Esgyn’ yw menter ieuenctid newydd Undeb Bedyddwyr Cymru, 
ac mae wedi’i bwriadu ar gyfer pobl ifanc yn ein heglwysi a’n 
cymunedau. Bwriad a chalon Esgyn yw creu cyfle i bobl ifanc 
ddod at ei gilydd ac adeiladu perthynas â’i gilydd, yn ogystal â 
darganfod mwy am antur adnabod Duw.

Rydym ni’n falch o allu rhannu ein bod yn dychwelyd yr hydref 
hwn ar gyfer trydydd penwythnos, a fydd yn cael ei gynnal ar 
21–3 Tachwedd. Bydd y penwythnos yn dechrau ar y nos Wener 
ac yn gorffen bnawn Sul, a bydd cyfle i’r bobl ifanc wneud y 
canlynol:

😊 mwynhau’r gweithgareddau sydd ar gael yng nghanolfan 
Summit Rock UK, e.e. saethyddiaeth, ogofa, rhaffau uchel a 
dringo …

😊mwynhau adegau o orffwys, cymdeithasu, a bwyd da!

😊 cymryd rhan mewn gweithgareddau tîm a gemau eraill

😊 cael amser i addoli, gwrando ar gerddoriaeth, dysgu,  
a mwy …

 
Mae rhagor o wybodaeth ar gael yma: Esgyn – The Baptist 
Union of Wales
Gellir archebu lle gan ddefnyddio’r ffurflen hon: Cofrestru Esgyn 
Tachwedd 2025

Eisteddfod y Dur a’r Môr ar Barc Margam

http://beibl.net

(parhad ar y dudalen nesaf)

‘Mae Mizoram wedi cydio yn fy nghalon’: argraffiadau Joseff 
Edwards o’i ymweliad cyntaf â’r dalaith yn India lle magwyd 
ei daid a’i nain (Rhan 2)
‘Mae Mizoram wedi cydio yn fy nghalon’: 
ail ran argraffiadau Joseff Edwards o’i 
ymweliad cyntaf â’r dalaith yn India lle 
magwyd ei daid a’i nain

2. Eu hymrwymiad

“Rhedwn at ein ‘swt’ – y groes, y pren sy’n 
rhoi pardwn.”

Yr ail beth fydd yn aros efo fi am byth 
oedd cael gweld ymrwymiad clir pobl 
Mizoram i’r Arglwydd. Mewn byd prysur, 
seciwlar, sy’n clodfori’r hunan fel yr un 
rydym yn byw ynddo yn y gorllewin, 
mae’n hawdd i ni fel Cristnogion roi 
cymaint o bethau eraill o flaen Duw. 
Ond i’r Mizo mae’r blaenoriaethau’n glir: 
Duw sy’n dod gyntaf, wedyn fy nheulu, fy 
eglwys, y gymuned, a fi fy hun yn olaf. 

Daw hynny o gred sylfaenol eu bod wedi’u 
prynu am bris. Roedd ein hymweliad yn 
digwydd cyd-fynd â’u gŵyl cynhaeaf – 
Chapchar Kut. Dyma ddathliad a fyddai 
wedi digwydd yn hanesyddol bob 
blwyddyn wedi i’r cynhaeaf reis gael ei 
gasglu – gwaith caled ofnadwy! Bellach, 
mae’n ddathliad diwylliannol enfawr, 
tebyg i’n Heisteddfod Genedlaethol ni. 
Fel rhan o’r Chapchar Kut, ailgrëwyd 
fersiwn tebyg o’n Sain Ffagan ni, ac 
aethom i brofi sut fyddai bywyd yn 
Mizoram ddechrau’r ugeinfed ganrif. 
Roedd plant ac oedolion yno wedi’u 
gwisgo yn eu gwisgoedd traddodiadol, 
yn ogystal â nifer o gytiau bambŵ lle 
byddai’r llwythau wedi byw. 

Yn un o’r cytiau yma fe ddangosodd 
Aneurin Owen ‘swt’ inni, sef colofn fawr o 
bren yng nghanol cwt pennaeth y llwyth. 
Yr arfer ym Mizoram cyn i Gristnogaeth 
chwyldroi’r wlad oedd fod gan y pentref 
hawl i ddedfrydu troseddwr i farwolaeth 
os byddai’n cael ei ddal. Ond os oedd y 
troseddwr yn ddigon sydyn i redeg o 
afael y bobl ac i mewn i gwt y pennaeth 
ac yn cyffwrdd â’r ‘swt’, yna byddai’n 
derbyn pardwn gan y pennaeth. Roedd 
yn saff am y tro ac yn saff am byth, ond 
o ganlyniad roedd yn rhaid iddo ddod 
yn gaethwas i’r pennaeth. Y groes yw ein 
‘swt’ ni, y pren sy’n rhoi pardwn. Ond 

pan gyffyrddwn ni â’r groes, down o fod 
yn gaeth i bechod i fod yn gaeth i Dduw, 
yn weision i’r Brenin da. Dydy ein bywyd 
ddim yn perthyn i ni ein hunain bellach. 
Rydym wedi ein prynu, a chawn fyw i 
fwynhau a gwasanaethu’r meistr da. 

Roedd y gwirionedd hwn am yr efengyl 
yn amlwg wedi treiddio’n ddwfn i feddwl 
y bobl: Duw oedd eu meistr da a’u 
blaenoriaeth, a’r eglwys sy’n dod gyntaf 
a’r gymuned, nid y fi! Mae’r ffordd hon 
o feddwl a byw mor estron i ni yma yn 

y gorllewin sy’n addoli’r hunan. Ond yn 
Mizoram fe welir mor amlwg fod yr hunan 
yn cael ei ddileu pan ddown at Grist. “Os 
ydy rhywun am fy nilyn i,” meddai Iesu, 
mae’n rhaid iddyn nhw “stopio rhoi 
nhw eu hunain gyntaf. Rhaid iddyn nhw 
aberthu eu hunain dros eraill a cherdded 
yr un llwybr â mi” (Marc 8:34). Ffordd 
marwolaeth yw ffordd y Cristion, ffordd 
marwolaeth i’r hunan er mwyn i fywyd 
fod ar waith mewn eraill. 

Yfed o gwpanau bambŵ yn yr ŵyl

Owain a Jos o flaen y byngalo cenhadol ym 
Mission veng, Aizawl

Gŵyl Chapchar Kut

Aneurin yn egluro arwyddocâd y swt

‘Mae Mizoram wedi cydio yn 
fy nghalon’: argraffiadau 
Joseff Edwards
(parhad o dudalen 3)

Ond yn y farwolaeth yna mae yna 
lawenydd newydd hefyd. Dyma yn 
union ddisgrifiodd Dad i mi am y bobl 
Mizo cyn inni gyrraedd. Byddai Samuel 
Davies (Taid Bo, fel y’i gelwid ef yn ein 
teulu ni, neu Yncl Sam i lawer!) yn dweud 
wrth Dad mai’r hyn yr oedden nhw’n 
ei garu fwyaf am y bobl Mizo oedd eu 
‘llawenydd’! Fe brofais hynny allan yno: 
er eu bod nhw’n aberthu eu hunain ac 
yn rhoi Duw ac eraill yn gyntaf, doedden 
nhw ddim yn gwneud hynny mewn ffordd 
flin neu rwystredig. I’r gwrthwyneb, nhw 
yw’r bobl fwyaf llawen dwi erioed wedi 
eu hadnabod! Dyna mae ffordd y groes 
yn ei wneud i ni: daw llawenydd pan 
anghofiwn ein hunain ac edrych tuag at 
Dduw ac anghenion pobl eraill. 

3. Eu ffydd 

“Mae’r rhai sy’n dioddef erledigaeth am eu 
bod yn byw’n gyfiawn wedi’u bendithio’n 
fawr, oherwydd mae’r Un nefol yn teyrnasu 
yn eu bywydau.”

Yn Mizoram cydiwyd ynof gan ffydd 
y bobl. Cefais fynychu cynhadledd 
y chwiorydd yno lle roedd 10,000 o 
gynulleidfa. Cefais hefyd fynychu sawl 
gwasanaeth eglwysig a chael ymweld 
â’r ysgol Sul a chyfarfodydd ieuenctid, 
a chael profi mynegiant byw o addoliad, 
nid rhywbeth oedd yn draddodiad 
yn unig. Ond o’r holl wasanaethau a 
fynychais, yr un a gafodd yr effaith fwyaf 
arnaf oedd un a gynhaliwyd tu allan i 
waliau’r eglwys ac a gafodd ei arwain gan 
Gristnogion o Manipur oedd wedi ffoi yno 
am eu bywydau. Doeddwn i erioed wedi 
dod mor agos â hyn at aelodau o’r eglwys 
sy’n cael ei herlid. Rwyf wedi darllen sawl 
stori a hyd yn oed wedi rhoi gwersi ar yr 
eglwys sy’n cael ei herlid mewn gwersi 
Addysg Grefyddol yn Ysgol y Moelwyn 

pan oeddwn yn athro! Ond dyma fi rŵan 
yn cael bod yn agos at rai oedd wedi eu 
herlid “am eu bod yn byw’n gyfiawn”. 
Dyma fi’n cael rhannu drwy ddagrau 
eiriau Iesu eu bod rywsut yn dal wedi eu 
bendithio’n fawr er y golled am fod “yr 
un nefol” yn teyrnasu yn eu bywydau. Ac 
yn wir i chi, dyna oedd eu cysur. Er mor 
bell o adre oedden nhw, roedd Duw mor 
amlwg o agos yn eu plith.

Braint oedd cael cyflwyno rhodd fechan 
ar ran Eglwys Bresbyteraidd Cymru a 
rhannu am ein hapêl arbennig eleni i’w 
cefnogi. Yn fuan iawn byddaf fi a’n nhad 
yn mynd ati i gwblhau her dringo 15 copa 
uchaf Cymru mewn 24 awr. Byddwn yn 
gwneud hyn i gael rhagor o gefnogaeth 
i’r ffoaduriaid yma. Wna i fyth anghofio’r 
merched ifanc oedd eisiau sgwrsio efo fi 
a gweld lluniau o’n merched bach ni. Wna 
i fyth anghofio un ohonynt yn cwestiynu 
yn hollol ddiniwed, “Faint fyddai babi 
dol yn ei gostio yn eich gwlad chi?” 
Fy ngweddi i ydy y caf ddychwelyd un 
diwrnod efo llond bag o fabis dol iddyn 
nhw i gyd gael un i chwarae efo hi. 

Diolchaf i Dduw am dystiolaeth fyw 
Cristnogion Mizoram ac am y flaenoriaeth 
maen nhw’n ei rhoi i’r tlawd a’r sâl. Yr 
eglwys yno sy’n rhoi hafan ddiogel i 
Gristnogion Manipur; yr eglwys sy’n 
ariannu gofal i rai sy’n gaeth i gyffuriau; 
yr eglwys sy’n parhau i redeg nifer o 
ysbytai’r wlad ac sy’n sicrhau fod gofal 
iechyd yn fforddiadwy i bawb. Gweddïwn 
unwaith eto y byddwn fel eglwys ledled 
Cymru yn gweithio allan ein ffydd ni 
mewn ffordd debyg: 

•	 ein bod yn mynd ati i faeddu ein 
dwylo; 

•	 ein bod ni’n mynd ar ôl y lleiaf, yr olaf 
a’r colledig; 

•	 ein bod yn dod yn enwog am ein 
haelioni a’n lletygarwch radical; 

•	 ein bod yn dod yn lle saff i’r tlawd a’r 
rhai ar y tu allan. 

“Arglwydd achub ni rhag ffydd sy’n farw – 
un sydd heb weithred. Arwain ni i wneud 
gwahaniaeth eto yn ein cymunedau 
fel mae ein brodyr a’n chwiorydd yn ei 
wneud ym Mizoram!”

Cloi 

“Adnewydda ni!”

Do, yn wir i chi. Mae ’nghalon wedi ei 
chydio wrth y Mizo. Edrychaf efo hiraeth 
enfawr ar y darlun o’r byngalo yn fy 
swyddfa. Edrychaf, gan ddyheu y caf 
ymweld eto’n fuan, ac y caf roi fy nyddiau 
i gario’r baton y mae eraill, fel Aneurin a 
Nan yn y cyfnod diweddar yma, wedi’i 
gario o’m blaen i gadw’r berthynas, y 
cyfamod rhyngom ni a phobl Bryniau 
Lwshai (Mizoram) yn fyw. Rwy’n dyheu 
am gael mynd â mwy o Gymry ifanc efo 
fi’r tro nesaf a dweud y stori ar hyd a 
lled Cymru am yr hyn y mae Duw wedi’i 
wneud drwy Gristnogion mor gyffredin 
ond mor ddewr o Gymru. Ac yn fwy na 
dim, edrychaf ar y darlun a chaf fy arwain 
i blygu glin a gofyn i Dduw unwaith eto 
dywallt ei ysbryd a gwneud beth wnaeth 
o yn Mizoram yma yng Nghymru! 

“Er clod i ti, Arglwydd – adnewydda ni!”

Joseff Edwards
Blaenau Ffestiniog

Caniadaeth y Cysegr
Sul, 8 Mehefin, am 7:30yb a 4:30yp

Amrywiaeth o emynau i ddathlu’r Sulgwyn yng nghwmni Beti Wyn James
Oedfa Radio Cymru
Sul, 8 Mehefin, am 12:00yp – Pentecost
Oedfa dan ofal Jos Edwards, Blaenau Ffestiniog 

Llongyfarch aelodau newydd i’r Orsedd
Ar fore Llun 2 Mehefin cyhoeddwyd 
enwau’r rheini fydd yn cael eu 
derbyn i’r Orsedd drwy anrhydedd yn 
Eisteddfod Genedlaethol Wrecsam eleni. 
Llongyfarchwn bawb yn wresog iawn, 
gan ddiolch am eu gwaith o fewn Cymru. 
Yn eu plith y mae llawer sy’n weithgar 
ym mywyd yr eglwysi, a dymunwn yn 
dda i bawb wrth iddynt gael eu derbyn 
i’r orsedd eleni. Mae’r anrhydeddau hyn, 
a gyflwynir yn flynyddol, yn gyfle i roi 
clod i unigolion o bob rhan o’r wlad am 
eu cyfraniad arbennig i Gymru, ein hiaith 
a’u cymunedau lleol ar hyd a lled Cymru.  
Braf yw cael cydnabod y bobl hyn drwy 
drefn anrhydeddau’r Orsedd, a’u hurddo 
ar Faes yr Eisteddfod ar gyrion dinas 
Wrecsam, fore Llun 4 Awst a bore Gwener 
8 Awst.

Ymhlith yr enwau eleni mae nifer yn 
cael eu cydnabod am eu cyfraniad i 
fywyd crefyddol ac ysbrydol Cymru. 
Llongyfarchwn y Parch Gethin Rhys 
sydd newydd ymddeol fel Swyddog 
Polisi Cytûn. Wrth ei gyflwyno i’r orsedd, 
dywedwyd: Mae Gethin Rhys, Caerdydd, 
wedi gwasanaethu Cymru a’i chrefydd, 
ei gwleidyddiaeth a’i chymdeithas gyda’i 
graffter meddwl a chyda’i ymroddiad i 
weld cymuned gyfiawn ddiragfarn yn 
ein gwlad. Yn ei swydd fel swyddog polisi 
Cytûn mae wedi cyflwyno tystiolaeth 
ac awgrymiadau i bwyllgorau amrywiol 
y Llywodraeth a’r enwadau, i eglwysi 
ac unigolion er mwyn gwella polisïau 
a pherthnasau. Yn ystod y pandemig 
bu’n allweddol yn trafod canllawiau 
gyda’r Llywodraeth ac yn eu cyflwyno 
i eglwysi a chymunedau. Bu Gethin 
hefyd yn gwasanaethu ar Gyngor 
Rhyng Ffydd Cymru, corff hanfodol i 
hybu goddefgarwch a dealltwriaeth 
rhwng cymunedau yng Nghymru. 
Mae’n ddiwinydd craff, yn wleidydd 
amyneddgar ond penderfynol ac yn 
gymdeithasegwr tyner a deallus.

Llongyfarchwn Jane Harries hefyd, 
sydd wedi gweithredu am flynyddoedd 
fel Ysgrifennydd Cymdeithas y Cymod 
yng Nghymru. Wrth ei chyflwyno, 
dywedwyd: Mae Jane Harries, Pen-
y-bont ar Ogwr, yn ymgyrchydd dros 
heddwch a chyfiawnder, ac wedi 
chwarae rhan flaenllaw yn y gwaith o 
adeiladu Cymru fel cenedl heddwch. 
Bu’n ysgrifennydd Cymdeithas y 
Cymod ac mae wedi cefnogi pobl ifanc 
i ddatblygu neges Heddwch ac Ewyllys 
Da yr Urdd.  Bu hefyd yn ysgrifennydd 
grŵp Menter Academi Heddwch Cymru. 
Fel aelod o’r Crynwyr, mae’n ffyddiog 
bod heddwch a chymodi’n bosibl yng 
Nghymru a’r tu hwnt, ac wedi cyfrannu’n 
sylweddol at adeiladu cymdeithas well. 
Mae’n dal i fod yn bositif yn wyneb trais 
ac anghyfiawnder, ac yn credu bod 
heddwch yn cychwyn ynom ni’n hunain.

Hyfryd oedd gweld enw’r Parch John 
Morgans, Penrhys ar y rhestr hefyd, yn 
gydnabyddiaeth am ei waith arloesol fel 
gweinidog ar y stad honno yn y Rhondda. 
Wrth ei gyflwyno, dywedwyd: Mae John 
Morgans wedi cyfrannu’n helaeth i fywyd 
ecwmenaidd eglwysi Cymru drwy ei 
weinidogaeth gyfoethog, yn arbennig 
yng nghymuned Pen-rhys yn y Rhondda. 
Mae’n gredwr cryf mewn cyfiawnder 
cymdeithasol, a bu’n weithgar iawn 
ymhlith cymunedau cymoedd de 
Cymru yn ystod streic y glowyr. 
Pan oedd yn gymedrolwr i’r Eglwys 
Unedig Ddiwygiedig yng Nghymru, 
penderfynodd y teulu symud o’u cartref 
yng Nghaerdydd i dŷ cyngor ar ystâd 
Pen-rhys, er mwyn cefnogi’r gweinidog, 
a phan y’i penodwyd yn weinidog, aeth 
ati gyda’i wraig, Norah, i sefydlu Eglwys 
Unedig Llanfair. Mae wedi dysgu’r 
Gymraeg ac yn gefnogol i bob math o 
weithgareddau celfyddydol Cymraeg. 

Mae ei lyfr newydd sy’n cofnodi stori 
Penrhys yn cael ei gyfieithu i’r Gymraeg, 
’Penrhys - y pentre ar y Bryn’.

Mae Mr Bill Davies, Caerdydd yn 
Gadeirydd Ymddiriedolwyr Undeb 
Bedyddwyr Cymru ac yn aelod o 
bwyllgor Cenn@d. Llongyfarchwn yntau 
hefyd - a diddorol yw sylwi bod 3 o gyn-
selogion eglwys Emaus Bangor wedi 
ei anrhydeddu eleni, sef Bill Davies, 
Dewi Llwyd a Gwenllian Lansdown 
Davies. Wrth gael ei gyflwyno i’r orsedd 
dywedwyd: Yn wreiddiol o Borthmadog, 
mae Bill Davies, Caerdydd, wedi cefnogi 
eisteddfodau lleol a chenedlaethol ar 
hyd a lled Cymru dros y blynyddoedd. 
Bu’n ysgrifennydd cyffredinol Eisteddfod 
Bro Llandegfan am dros 20 mlynedd, 
yn gadeirydd Eisteddfod Môn, 2008, 
ac erbyn hyn mae’n aelod ac yn 
ymddiriedolwr o Eisteddfod Gadeiriol 
Caerdydd, gan weithredu fel yr is-
gadeirydd. Mae hefyd yn is-gadeirydd 
Cymdeithas Eisteddfodau Cymru. Bu’n 
gweithio ym maes adnoddau dynol 
drwy gydol ei yrfa, a hynny ar draws 
Cymru, gwasanaethodd ar nifer o 
gyrff a sefydliadau yma, gan gynnwys 
Awdurdod S4C a Thribiwnlysoedd 
Cyflogaeth Cymru, ac mae’n parhau i 
weithredu fel cadeirydd ymddiriedolwyr 
Undeb Bedyddwyr Cymru.

Rydym yn ymwybodol bod nifer o 
bobl eraill ar y rhestr yn selogion 
mewn eglwysi ar hyd a lled Cymru - yn 
ddiaconiaid, blaenoriaid ac aelodau 
prysur. Llongyfarchwn bawb yn 
ddiwahân am yr anrhydedd ddaeth i’w 
rhan - a petai eglwys am yrru pwt atom 
yn llongyfarch aelod am eu derbyn i’r 
orsedd, byddem yn falch iawn o rannu’r 
newyddion hwnnw gyda darllenwyr 
Cenn@d.

Gethin Rhys Bill Davies Jane Harries John Morgans

Astudiaeth 15: Defod a thynged

Llyfr y Pregethwr 8 

Mae wythfed bennod Llyfr y Pregethwr 
yn agor gyda dau gwestiwn rhethregol: 
“Pwy sy’n ddoeth go iawn? Pwy sy’n gallu 
esbonio pethau?” Yna, nodir effaith lesol 
doethineb ar olwg allanol dyn (8:1). Mae 
doethineb yn gwneud i ‘wyneb rhywun 
ddisgleirio’ ac yn trawsnewid ei wedd i fod 
yn fwy tirion. Yn y traddodiad Beiblaidd, 
mae wyneb disglair yn cyfleu ymddygiad 
rhadlon a thrugarog. ‘Bydded Duw yn 
drugarog wrthym a’n bendithio, bydded 
llewyrch ei wyneb arnom’ yw gweddi’r 
Salmydd yn Salm 67:1 (gw. hefyd 31:16; 
80:3,7,19; Numeri 6:25). 

Defodau llys y brenin

Yn yr adran nesaf mae’n trafod y brenin. 
Mae’r doethion yn ymwybodol o awdurdod 
y brenin a chynghorant bawb i osgoi ei 
dramgwyddo: “Fy mab, dylet ti barchu’r 
ARGLWYDD a’r brenin, a pheidio cadw 
cwmni’r rhai sy’n gwrthryfela. Yn sydyn 
bydd dinistr yn dod arnyn nhw; pwy 
ŵyr faint o ddrwg allan nhw ei achosi?” 
(Diarhebion 24:21–2;  BCND)

Y mae’r fath ‘awdurdod yng ngair y brenin’ 
fel na fedr neb ei herio drwy ofyn iddo 
egluro’r hyn a wna (8:4). Dyletswydd pawb 
yw ufuddhau iddo a chadw ei orchmynion 
yn ddigwestiwn ‘o achos y llw i Dduw’ (8:2). 
Ond ‘o achos llw Duw’ sydd yn yr Hebraeg 
gwreiddiol, h.y. y llw a wnaeth Duw ynglŷn 
â’r frenhiniaeth pan sefydlodd hi. Gwas 
Duw oedd y brenin a eneiniwyd i wneud 
ei ewyllys. Gall hyn olygu felly fod y sawl 
sydd ar yr orsedd yn hawlio parch am mai 
sefydliad dwyfol yw’r frenhiniaeth.

Adleisir hyn gan Paul wrth iddo annog 
yr eglwys yn Rhufain i ‘ymostwng i’r 
awdurdodau’ am eu bod ‘wedi eu sefydlu 
gan Dduw’. Mae’r sawl sy’n eu gwrthsefyll 
yn ‘gwrthwynebu sefydliad sydd o Dduw’ 
ac ‘yn sicr o dynnu barn arnynt eu hunain’ 
(Rhufeiniaid 13:1–2). 

Roedd y doethion yn Israel gynnar yn 
aelodau o’r llys brenhinol, felly roedd yn 
hanfodol eu bod yn gwybod sut i ymddwyn 
ym mhresenoldeb y brenin. ‘Paid â rhuthro 
o’i wŷdd’ (8:3) rhag iddo dybio fod rhyw 
anfadwaith ar droed. Dim ond i ti ofalu 
cadw ei orchmynion, byddi’n ddiogel. 

Wedi iddo gynghori’r sawl sy’n gweithio 
i’r brenin, daw i’r casgliad digon digalon 
fod y dyfodol yn dywyll. Ni allwn wybod 
na rheoli beth a ddigwydd; ‘Ni all neb 
reoli’r gwynt’ na dewis dydd ei farw (8:8). 
Cyfieithiad o’r Hebraeg rûach yw ‘gwynt’, 
ond mae mwy nag un ystyr i’r gair. Gall 
hefyd olygu ‘ysbryd’ ac ‘anadl’. Yn y cyd-
destun, mae’n bosibl mai ‘ysbryd’, yn yr 
ystyr o life force neu anadl einioes, fyddai’r 
cyfieithiad mwyaf addas. Yr ergyd ganddo 
yw na allant newid y sefyllfa y maent ynddi; 
mae eu tynged wedi ei selio.

Daw’r Pregethwr â’i sylwadau ar y 
frenhiniaeth i ben drwy gydnabod fod y 
sawl sydd mewn awdurdod yn debygol 
o gamddefnyddio’i rym. Mae’n sylwi, fel 
y gwnaeth o’r blaen wrth weld y tlawd yn 
cael eu gorthrymu (gw. 5:8), fod y grymus 
‘yn arglwyddiaethu ar ei gymrodyr i beri 
niwed iddynt’ (8:9). 

Tynged y da a’r drwg 

Nid yw’r Pregethwr yn gweld fod y drefn 
ddisgwyliedig o gosbi’r drygionus a 

gwobrwyo’r da yn ôl eu gweithredoedd 
yn digwydd. Yr hyn sy’n ei gorddi yma yw’r 
modd y mae’r drygionus yn ymddangos fel 
petaent yn llwyddiannus ac nad ydynt yn 
cael eu cosbi. Pa synnwyr sydd yn hynny? 
Mae cyfieithiad beibl.net yn gosod y gŵyn 
fel hyn: 

“Yna gwelais bobl ddrwg yn cael angladd 
parchus. Roedden nhw’n arfer mynd a 
dod o’r lle sanctaidd, tra roedd y rhai yn 
y ddinas oedd wedi byw yn iawn yn cael 
eu hanghofio. Beth ydy’r pwynt? Os ydy 
drygioni ddim yn cael ei gosbi ar unwaith, 
mae pobl yn cael eu hannog i wneud 
drwg. Mae pechadur yn cyflawni’r un 
drwg ganwaith, ac yn dal i gael byw’n hir.” 
(adn. 10–12)

Pwy, tybed, sydd dan y lach y tro hwn o 
beidio â gweithredu’n ddigon cyflym? Un 
ai’r brenin am fod mor aneffeithiol, neu 
efallai Dduw ei hun am ohirio’r ddedfryd. 
Pa ryfedd i’r awdur ddod i’r casgliad fod 
‘hyn hefyd yn wagedd’. 

Yna, mae’n ailystyried (8:12b–14), ar ôl cael 
myll am y drygionus, gan ddweud, yn y pen 
draw, y byddai’n well ar y rhai sy’n parchu 
Duw ac y cosbir y drwg. Ond nid yw’n gallu 
gwneud pen na chynffon o fywyd. Mae’r 
hyn sy’n digwydd yn gwbl groes i’r hyn a 
ddylai ddigwydd – y cyfiawn yn dioddef a’r 
anghyfiawn yn llwyddo. Ac onid dyna ein 
teimladau ni ar brydiau wrth edrych ar y 
byd ac ymddygiad pobl tuag at ei gilydd?

Be ’dych chi’n feddwl?

1. Ar hyn o bryd rydym yn gweld cynnydd 
mewn awdurdod unbenaethol. 
Pam mae pobl mewn awdurdod yn 
camddefnyddio’u grym?

2. Ai democratiaeth yw’r ffordd fwyaf 
effeithiol o lywodraethu?

3. A all y Cristion gyfiawnhau anufudd-dod 
i’r awdurdodau sifil? (gw. Rhufeiniaid 
13:1–2).

Llyfr y Pregethwr
Yn ystod y tymor hwn byddwn yn astudio Llyfr 
y Pregethwr gyda’n gilydd dan arweiniad y 
Parch. Ddr Alun Tudur, gan ddefnyddio cyfrol y 
diweddar Gareth Lloyd Jones, Dehongli Bywyd 
Ruth a Llyfr y Pregethwr yn ganllaw.

Cliciwch ar y poster uchod er mwyn gweld yr adnoddau sydd ar y wefan, neu ewch i www.gair.cymru

http://gair.cymru/stori-y-ddafad-golledig
http://gair.cymru

Cofio’r Parchedig Eifion Wyn Williams
Ganwyd Eifion ar 8  Awst 1934, yn fab i 
Douglas Glyndŵr a Margaret Williams, 
ym mhentref Cemaes yng ngogledd-
ddwyrain Môn. Yn blentyn ac yn fachgen 
ifanc treuliodd Eifion lawer o’i amser 
yn pysgota hefo’i daid, ac yn ei gwmni 
cafodd addysg dda fel morwr, fel ei fod 
erbyn iddo gyrraedd ei bymtheg oed yn 
berchen ar ddau gwch bysgota ei hun.

Roedd Eifion yn perthyn i deulu busnes 
llwyddiannus gydag amrywiol fusnesau 
gwahanol o fewn y teulu: becws, bwtsiar, 
siop trin gwallt a siop tsips. Pan oedd 
yn fachgen yng Nghemaes, gweithio 
ym mecws y teulu yr oedd Eifion, ond 
yn 17  oed fe’i danfonwyd i Gaernarfon 
i redeg Siop Chips Ellis ei hun. Yno, 
cyfarfu â Marjorie, a gwerthodd un o’i 
gychod ’sgota er mwyn prynu modrwy 
dyweddïo iddi! Yng Nghaernarfon roedd 
Eifion yn cael ei adnabod yn arweinydd 
yng Nghapel Beulah a chafodd ei godi’n 
flaenor yno. Yng Nghaernarfon y ganwyd 
Linda ac Eifiona. Ond yn 1969 symudodd 
Eifion a’r teulu i Ddeiniolen ar ôl prynu 
becws y pentref. Eto, gwnaeth le cynnes 
iddo’i hun yn y gymuned yno ac fe’i 
codwyd yn flaenor eto yng Nghapel 
Disgwylfa. Yma yn Neiniolen y ganwyd 
merch fach arall iddynt, Gwenfair

Yn 1974 daeth i groesffordd yn ei fywyd 
pan gyfarfu â’r Parch. Gwilym Ceiriog 
Evans, Caergybi, ar daith i Rwsia. Yno, 
yng nghwmni Gwilym a’i wraig, Eirlys, 
fe wnaeth Eifion a Marjorie ymweld 
ag eglwysi efengylaidd tanddaearol 
ac anghyfreithlon o fewn y drefn 
gomiwnyddol bryd hynny. Wedi dod adref, 
roedd pysgota a bod yn fecar yn mynd 
ymhellach o’i olwg a chychwynnodd ar 
daith arall yn ei hanes – taith i fod yn 
‘bysgotwr dynion’ ac i weithio er mwyn 
rhannu ‘bara’r bywyd’. Yn 1979 dilynodd 
Eifion gwrs i ymgeiswyr hŷn yn y Coleg 
Diwinyddol yn Aberystwyth, lle’r enillodd 
barch ymhlith y myfyrwyr a’r staff.

Ym Medi 1981 fe’i hordeiniwyd yn y 
Sasiwn yn Nhŵrgwyn, Bangor, ac wedyn 
ei sefydlu’n weinidog yng Ngofalaeth 
Botwnnog. Ym Motwnnog, gwnaeth 
Eifion ffrind da, sef ficer y plwyf, John 

Vevar. Roedd y ficer yn Gristion arbennig 
iawn ac ar dân dros rannu’r newyddion 
da am Iesu Grist a gwahodd pobl i ddod i 
nabod Iesu Grist drostyn nhw eu hunain. 
Roedd Eifion a Mr Vevar yn cyfarfod 
â’i gilydd bron bob diwrnod, a bu’r 
berthynas hon yn un arhosol i Eifion.

Yn 1985, symudodd Eifion a’r teulu i 
Ofalaeth Llanfairfechan, gan fugeilio’i 
braidd yn ffyddlon a gofalus. Dyma 
gyfnod ei gaplaniaeth i’r Weinidogaeth 
Iacháu yn y ganolfan yng Nghaernarfon – 
gwaith a gyflawnodd yn raenus ofalus. Yn 
Llanfairfechan bu’n ymdrechu i gefnogi 
gwaith yr ysgolion Sul ac ieuenctid yr 
ofalaeth. Arferai ymweld â chanolfannau 
ieuenctid yn y Bala a Rhyd-ddu yng 
nghwmni ei bobl ifanc, ac mae ganddynt 
atgofion da o fod yng nghwmni gofalus 
Mr Williams. Do, fe gafodd yr ardal hon 
eto o orau Eifion.

Yn 1992, derbyniodd alwad i Fôn 
ac i Ofalaeth Bryn Du. Yr un oedd ei 
ymdrechion yma a dyma eiriau Gwenan, 
un o bobl ifanc yr ofalaeth honno:

“Rydym yn cofio’n annwyl amdano yn 
rhoi o’i amser i siarad yn unigol hefo ni, 
yn dod â mins peis bob Dolig ac yn rhoi 
ambell bunt yng nghledr ein llaw wrth 

basio. Wrth i mi fynd yn hŷn, mi ddes i 
sylweddoli a gwerthfawrogi mai rhan o’i 
gymeriad annwyl, tawel a diymhongar 
oedd hyn a’i fod yn hael ei gymwynas a’i 
garedigrwydd, a hynny heb fyth chwilio 
am glod na chydnabyddiaeth. Dwi’n falch 
i mi gael dweud wrtho, y tro dwytha i mi 
ei weld, ei fod yn symbol o Gristnogaeth 
i mi. Bydd yn parhau i’m hysbrydoli am 
flynyddoedd i ddod fel un oedd nid yn 
unig yn ymddwyn yn ôl yr hyn mae’r 
Beibl yn ei ddweud ond yn byw yn unol 
â’r gwerthoedd hynny.”

Tra oedd ym Môn daeth profedigaethau 
caled i Eifion a’i deulu  – colli Linda, ei 
ferch hynaf, yn 1998, colli Gwynfor, ei 
ŵyr, yn 2006 ac wedyn Marjorie yn 2008. 
Wynebodd Eifion y cyfan yng nghwmni 
Iesu Grist, ac roedd hyn yn dystiolaeth 
brydferth i bawb o’i gwmpas. Yn wir, 
roedd disgleirdeb Iesu Grist yn disgleirio 
yn wyneb Eifion.

Bu Eifion farw ar 26 Ebrill, a chynhaliwyd 
ei angladd yng Nghapel Horeb, 
Llanfairfechan, ar 19 Mai.

Eifion: “Da was, da a ffyddlon  ... dos i 
mewn i lawenydd dy Arglwydd.” (Mathew 
25: 23)

W. Bryn Williams

Oedfa Cenn@d
Gwasanaeth ar gyfer Sul y Pentecost

Gweddi Agoriadol

Deuwn, ein Duw bendigedig, i ryfeddu 
arnat Ti yn awr. Plygwn i’th addoli ac i droi 
atat yn ddisgwylgar. Yn dy drugaredd, 
dyro i ni dywalltiad o’th Lân Ysbryd, O 
Dad Nefol, yn enw Iesu Grist. Amen. 

Emyn 571 – Tyrd, Ysbryd Glân, i’n 
c’lonnau ni

Darlleniad – Actau 2:1-13

Emyn 189 O am gael ffydd i edrych

Myfyrdod

Digwyddodd y Sulgwyn (neu Bentecost) 
cyntaf ar Wŷl Shafwot, sef un o’r prif 
wyliau a geir yn yr Hen Destament  
(Ecsodus 34:22). Roedd Gŵyl Shafwot yn 
cael ei gynnal 50 diwrnod ar ôl dechrau 
Gŵyl y Pasg ac yn dynodi diolchgarwch 
am ddechrau’r cynhaeaf gwenith. Mewn 
amser, fe ddaeth yr Wŷl hon i fod yn 
gysylltiedig efo’r Israeliaid yn derbyn y 
Gyfraith, sef datguddiad arbennig Duw i’r 
genedl trwy law Moses ar Fynydd Sinai. 
Ar y Sulgwyn cyntaf hwnnw fe welwn sut 
mae’r Ysbryd Glân, Ysbryd y Datguddiad, 
yn disgyn ar, nid unigolyn ond holl 
ddilynwyr Iesu a oedd wedi ymgynnull 
yno. Ac yn wir, cafwyd cynhaeaf hyfryd 
y diwrnod hwnnw wrth i dros dair mil 
o bobl dod i dderbyn Iesu Grist fel eu 
Harglwydd a’u Gwaredwr (Actau 2:41) 
yn dilyn pregeth ysbrydoledig yr Apostol 
Pedr (Actau 2:14-40). 

Mae’r Pentecost yn dysgu llawer i ni 
heddiw. Ond dyma bedwar pwynt i'w 
cymryd o'r darlleniad.

1. Mae Iesu Grist yn cadw ei addewidion. 

 Mewn byd lle mae’n anodd gwybod 
pwy yn union i ymddiried ynddo, 
mae’r Pentecost yn dangos ein bod 
yn gallu ymddiried yn yr hyn mae Iesu 
yn ei addo. Cyn iddo ddychwelyd yn 
ôl i’r Nef, rhoddodd Iesu addewid i’r 
disgyblion y byddent yn derbyn nerth 
gan yr Ysbryd Glân cyn mynd allan i 
gyhoeddi’r newyddion da. Bydd Iesu 

yn danfon ‘Eiriolwr arall’ (Ioan 14:16; 
16:7) i breswylio yng nghalonnau 
ei ddisgyblion a’u harwain yn 
y gwirionedd.  Dyma addewid 
gwerthfawr, a gafodd ei gyflawni 
mewn ffordd rymus iawn ar ddydd y 
Pentecost.

2. Gweddi a disgwyl ar Dduw yn hanfodol 
i fywyd yr Eglwys.

 Gwelwn fod Iesu yn gorchymyn i’w 
ddisgyblio. I aros a disgwyl am yr 
Ysbryd Glân a pheidio dechrau yn syth 
ar y gwaith nes bod yr Ysbryd wedi 
dod mewn nerth. Hawdd iawn yw i ni 
ymddiried mewn doniau, personau, 
strategaethau, a doethineb dynol - 
diolch am y pethau hynny i gyd! Ond 
mae’r Arglwydd yn atgoffa ei Eglwys 
mai Ef yn unig sydd â'r gallu i ddod 
a bywyd i’r Eglwys ac i roi calonnau 
parod i’w addoli. Wrth ymrwymo i 
weddïo, yn bersonol ac yn gyhoeddus, 
rydym yn datgan ein dibyniaeth 
ar Dduw ac yn paratoi ein hunain i 
dderbyn bendithion gan yr Arglwydd.

3. Bywyd mewn cymuned yw’r bywyd 
Cristnogol, nid bywyd ynysig.

 Roedd yr Eglwys Fore ynghyd yn yr 
un lle. Neu fel mae’r hen gyfieithiad 
yn dweud “yn gytûn yn yr un lle”. 

Rydym angen ein gilydd, ac wedi ein 
galw i rannu’r bywyd Cristnogol gydag 
eraill. Diolch am bob cyfle a chyfrwng 
i annog ein gilydd yn y ffydd.

4. Mae’r Ysbryd Glân yn rymus.

 Roedd pob math o genhedloedd yn 
cael eu cynrychioli yn Jerwsalem y 
diwrnod hwnnw wrth iddynt ddod o 
bell ac agos i gadw Gŵyl y Shafwot. 
Wrth i’r gwynt nerthol a’r nefol dân 
ddisgyn, roedd gallu rhyfedd Dduw 
yn cael ei rannu mewn llawer o 
ieithoedd. Nid oes modd rhwystro 
na gwadu gwaith Duw. Boed i’r nefol 
wynt chwythu eto yn ein plith!

Gweddïwn

Ein Tad graslon a hael, diolchwn dy fod Ti 
yn rhoi gwahoddiad rhad i bob un i fod yn 
rhan o’th Eglwys. Diolch am waith drud ein 
Harglwydd Iesu sydd wedi galluogi hynny. 
Dysg ni i fod yn rhai parod i aros a disgwyl 
amdanat. Diolchwn am rodd yr Ysbryd i 
drigo yn ein calonnau trwy ffydd. Boed i 
ni ildio i’w ddylanwadau sanctaidd ynom 
fel y cawn brofi cymdeithas gryfach o’th 
gariad. Gwna ni felly yn dystion triw i Ti ym 
mhob man a phob amser. Er clod i’th enw. 
Amen

Emyn 594 O na ddôi’r nefol wynt

Y Fendith

Cyhoeddir Cenn@d ar y cyd gan Eglwys Bresbyteraidd Cymru ac Undeb Bedyddwyr Cymru.
Oni nodir yn wahanol, nid yw barn cyfranwyr Cenn@d yn cynrychioli barn swyddogol Eglwys Bresbyteraidd Cymru  

nac Undeb Bedyddwyr Cymru. Gallwch anfon eich cyfraniadau / gohebiaethau / ymholiadau at:
huw@cennad.cymru  |  aled@ysgolsul.com

www.cennad.cymru               CennadCymru               @CennadCymru

